
Ụmịedemede 

Ngharịpụ bụ otu ihe mmadụ ọ bụla na-ahụ n’ụzọ ndụ ya nke e nweghị ike ịgbanarị. 

Ọ na-apụta ihe n’ụzọ dị iche iche; o nwere ike ịbụ mmadụ ịgharịpụ onye ọzọ maọbụ 

mmadụ ịgharịpụ onwe ya ma ọ bụkwanụ ọnọdụ ịgharịpụ mmadụ mana ka o sila dị, 

ngharịpụ n’ụzọ ọ bụla na-eweta mgbawaobi na obi ịjụ oyi nye onye agharịpụrụ. Nke 

a mere o ji dị njọ ime mmadụ. E nwekwara mgbe ngharịpụ na-atụgharị bụụrụ mmadụ 

ihe ọṅụ mana ọtụtụ mgbe. Ederede a na-eleba anya etu ndị odee agụmagụ ndị a si 

zipụta ngharịpụ n’akwụkwọ ha dị ka ihe wetara obi mgbawa nye ndị o metụtara. 

Ederede a gbadoro ụkwụ na usoro nkọwa ma were atụtụ ngharịpụ nke David Bell 

tụpụtara n’afọ 1985 wee tụchaa agụmagụ ndị a iji mee ka o doo anya. Nchọpụta 

gosịrị na mmadụ ịtụ anya ihe n’aka onye ọzọ maọbụ inwebiga ntụkwasị obi n’ebe 

onye ọzọ nọ ma ọ bụkwanụ ịche na onye ọ bụla ga na-emeso ya omume dị mma maka 

na ọ na-emeso ndị ọzọ ezi omume na-ebute ngharịpụ oge ụfọdụ. A hụkwara na 

ngharịpụ na-eweta obi mgbawa ma tinye mmadụ. Ederede a ga-enyere onye ọ bụla 

aka ịmata ọ dịghị mma mmadụ inwebiga ntụkwasiobi n’ebe onye ọzọ nọ. Ọzọ, atụla 

anya ihe ọ bụla n’aka mmadụ iji gbanarị ngharịpụ n’ikpeazụ nke na-ebute obi 

mgbawa. 

 

Ọkpụrụkpụ okwu: Agụmagụ, Ejije, Iduuazị, na Ngharịpụ 

 

Ndubanye 

Ngharịpụ abụrala otu ihe mmadụ na-ahụ n’ụzọ ndụ ya n’ụwa. A na-enwe ngharịpụ mgbe mmadụ 

tụrụ anya na onye ọzọ ga-emeere ha otu ihe maọbụ nke ọzọ mana onye ahụ enweghị ike ime ya. E 

nwekwara mgbe mmadụ na-agharịpụ onwe ya site n’ime ihe ọ maghị na ọ ga-eme. Mmadụ nwere 

ike inye onwe ya ogo ọ chọrọ iru na ndụ maọbụ ihe ọ kwesịrị ime mana ọnọdụ ọ hụrụ onwe ya n’ime 

ya maọbụ omebere ma chi ekwela e mee na ihe agaghị etu a tụrụ anya. O nwekwara oge ọ bụ ndị 

ọchịchị na-agharịpụ ndị a na-achị maọbụ ndị isi nchụaja agharịpụ ndị ha na-edu site 

n’akparamaagwa ha dgz. 

Ngharipụ bụ ọnọdụ a na-ahụ kwa ụbọchị nke merela na ụfọdụ mmadụ na-eke nkwụcha ma kwadoo 

mpụrụobi ha iji nabata ihe ọ bụla ha hụrụ kwa ụbọchị maka na ha achọghị nsogbu ime obi maka na 

ndị Igbo kwuru okwu sị; “nkwụcha abụghị ụjọ”. O mekwazịrị na ọtụtụ ndị anaghị atụkwasazị onye 

ọ bụla obi iji gbanarị ngharị n’ụdị ọ bụla. Ya mere akwụkwọ nsọ rụtụra aka na mkpa ọ dị mmadụ 

iwezuga onwe ya n’ịtụkwasị onye ọzọ obi dị ka n’Abụ ọma 118: 8-9 kwuru sị; “ọ dị mma ịgbaba 

n’ime Jehova karịa ịtụkwasị mmadụ obi. Ọ dị mma ịgbaba n’ebe jehova nọ karịa ịtụkwasị ndị isi 

obi”.  Abụ ọma 146:3-4 kwukwara sị; “unu atụkwasịla ndị isi obi, maọbụ nwa nke mmadụ onye 

enweghị nzọpụta”. Jeremiah 17:5 kwuru sị; “otu a ka Jehova kwuru; onye a bụrụ ọnụ ka ọ bụ; bụ 

onye na-atụkwasị mmadụ obi, na-eme anụ ahụ ka ọ bụrụ ike ya, nke obi ya na-esi n’ebe Jehova nọ 

wezuga onwe ya. 

 

 

mailto:cc.anagor@unizik.edu.ng

Nkọwa ọkpụrụkpụ okwu  

Agụmagụ 

Nchọcha a gbara mgbọrọgwu n’agụmagụ, ya mere o ji dị mkpa inye nkọwa maka agụmagụ. 

Agụmagụ abụghị okwu ọhụrụ, enweela ọtụtụ nkọwa e nyere banyere agụmagụ site n’aka ndị odee 

dị iche iche nke ụfọdụ n’ime ha ka anyị ga-eleba anya ebe a.  

 

Agụmagụ bụ echiche mmadụ chepụtara site n’ichemisi echiche ime ike, ma nwere asụsụ nka dị iche 

iche depụta ya maọbụ kwuo ya n’ụdị ndị ọzọ ga-enwe ike nụ ya maọbụ nwere ya gụọ ma keta oke 

n’echiche odee. Ka ọ sịladị, agụmagụ bụ ihe gbasara ụwa mmadụ bi n’ime ya nakwa ndụ mmadụ 

ka a na-agbakwasakịrị ụkwụ wee na-echepụta agụmagụ.  

 

Nwadike (1992:11) kowara agụmagụ n’ụzọ abụọ doro anya. Otu bụ agụmagụ izugbe ebe nke ọzọ 

bụ agụmagụ nka. Agụmagụ izugbe bụ ihe ọbụla dị n’ụdị ederede, ihe ọmụmụ dị iche iche dịka Sọm, 

Akụkọala, Kemistrị, Fiziks, Jiografị, Sayensị, ụtọasụsụ, dgz. Mgbe ọbụla o nwere ihe e depụtara 

maka amụmamụ nke e sitere na ya amata ihe ụwa dị iche iche dịka ndị a kpọtụrụ aha, maọbụ nkọwa 

e mere maka ha; ihe ahụ e depụtara bụ agụmagụ maka ihe ahụ. E nwekwara ike ịkpọ ya agụmagụ 

mmụta. 

 

Uzochukwu (2004:4) kọwara na ihe agụmagụ jiri dị iche n’ebe ihe ọmụmụ ndị ọzọ dị bụ na ọ na-

ewepụta nka mma dị iche iche dị n’ederede. Nsolibe (2014) hụtara agụmagụ ka ederede na-eleba 

anya na ndụ ndị mmadụ nke na-agbanwekwa site n’oge maọbụ ka ọnọdụ si dị.  

 

Duru (2014) hụtakwara agụmagụ ka ụzọ ndị odee si ezipụta ihe na-eme n’ụwa. Ọ gara n’ihu kwuo 

na ndị odee agụmagụ anaghị ede agụmagụ nkịtị, kama ha na-aga n’ihu ikọwara ndị mmadụ ihe ndị 

na-eme n’ụwa. N’ihi nke a, agụmagụ gụnyere ihe dum gbasara ebimndụ nke ndị mmadụ na-esi na 

ya enwe obi ụtọ na mmụta.  

 

Agụmagụ nwere ngalaba atọ a; Iduuazị, ejije na abụ mana ederede a gbadoro ụkwụ n’ejije na iduuazị 

n’ihi na ọ bụ na ngalaba abụọ a ka e sị họọrọ akwụkwọ agụmagụ.  

Ejije 

Akwụkwọ agụmagụ Eriri Mara Ngwugwu nke Goddy Onyekaonwu dere bụ akwụkwọ agụmagụ 

ejije . Ya mere, ọ dị mkpa inye nkọwa banyere ejije. 

 

Ejije bụkwa otu n’ime ngalaba agụmagụ ọzọ e nwere nke na-ezipụta echiche dị iche iche gbasara 

ihe na-eme n’ụwa na gburugburu anyị site n’akparamaagwa dị iche iche n’elu nkwago maọbụ obom. 

Ya bụ, a ga-akọwa ya dị ka njije agwa na-ejije ihe ọ na-anọchịte anya ya. 

 

N’echiche Nwadike (2003:51), Ọ hụtara ejije dị ka ihe dị iche iche mmadụ na-eme na ndụ dị ka ịrụ 

ọrụ, ibu agha, ịkwa onye nwụrụ anwụ, ịlụ di na nwunye, dgz. Ọ gakwara n’ihu kọwapụta na ejije 

nwere ike bụrụ nke e mere n’ama egwuregwu, ọha obodo, nke redio, nke tiivii, nke sịnịma, nke 

vidio na nke e dere ede n’akwụkwọ. Hornby (2010) kọwara ejije dị ka mmeremme a na-ezipụta na 

tiyeta, tiivii, ma ọ bụkwanụ redio.  

 

Nze (2010:59-60) kwuru na ejije bụ otu n’ime ngalaba agụmagụ ugbu a. Ejije bụ emereme nṅomi 

nke ndị na-eme ya na-esite na nṅomi agwa ha abụghị mee ka ndị mmadụ mụta ihe maọbụ nwee obi 

ụtọ. A na-enwe ụdị agwa abụọ n’ejije. Ha bụ agwa ndagharị na agwa rarịị. 

• Agwa ndagharị maọbụ agwa dị ndụ bụ agwa ndị ahụ na-eme dị ka mmadụ si eme. Agwa ndị 

a nwere ike iwe iwe, chịa ọchị, tụọ ụjọ, ṅụrịa ọṅụ, kwuo okwu ma nweekwa akparamaagwa 

mmadụ. Ha na-agbanwekwa agbanwe dị ka mmadụ. 

• Agwa rarịị bụ agwa ndị ahụ e ji ime naanị otu ihe wee mara; ha anaghịkwa agbanwe 

agbanwe. 

 

Nsolibe (2011:77) kọwara na ejije ugbu a bụ ụmụ ihe nkiri dị iche iche e nwere ugbu a nke na-ejije 

usoro ebimndụ nke ugbu a. O nwere ụdị dị iche iche nke gụnyere: 

• Nke ụmụakwụkwọ na-eme iji mee onwe ha obi ọma maọbụ iji kụzie ihe. 

• Ụdị nke a na-emegasị n’ihe nkiri iji kuzie ihe maọbụ kpaa ndị mmadụ obi ọma 

• Ụdị nke ndị ji ya achụ ego na-eme nke a kpọrọ fim nke a na-etinye na disk maọbụ kaseeti. 

 

Na nchịkọta nkọwa niile a, a ga-ahụ na ejije bụ iji nka pụrụ iche wee kpaa agwa dị ka ihe a na-

anọchi anya ya sị eme, nke na mgbe ọbụla e mere ya ebe ọbụla, ndị nkiri agaghị aka aka ihe agwa 

dị etụ ahụ na-ejije. 

 

Iduuazị 

Ụzọchukwu (1990:57) kwuru na iduuazị sitere na okwummewe. Iduu so n’otu ngalaba ifo nke bụ 

akụkọ ọdịnala a rọrọ arọ gbasara ihe mere n’ala iduunaọba; azị pụtara mmadụ ugbu a nke abụghị 

mmadụ e ji ọdịnala mara. Ya bụ, iduuazị pụtara akụkọ a rọrọ arọ nke mmadụ ugbu a. Ihe jikọrọ iduu 

na iduuazị  bụ na a rọrọ ha abụọ arọ nke gosịrị na ha bụ akụkọ mmadụ ji ekereuche ya were chepụta 

nke gosịrị na ha dabara n’agụmagụ. 

 

Nwadike (1992:38) kọwara na n’ime ngalaba agụmagụ niile, iduuazị bụ nke kacha pụta ihe ma bụrụ 

nke a kacha agụ n’ụwa niile. O dịbeghị isiokwu na ọnọdụ mmadụ, nke anatabeghị edemede 

n’iduuazị. Nkenụụdị ya juru eju, sụrụ asụrụ. N’ihu 62, Nwadike kọwara na iduuazị (akụkọ) na-adị 

n’ụdị kọrọ gawa. O na-enwe mbido, etiti na ngwụcha. Ihe atọ ndị a na-enwe njikọ ruo n’isi iji 

gosipụta akụkọ zuru ezu. O na-adị n’ụdị ọdịnịgha. Nke a na-egosi na odide ya anaghị adị n’otu 

usoro. Ọ na-adị n’isi n’isi ebe isi nke ọbụla na-enwe ihe ọ na-akọ ma nwee njikọ n’ihe ndị e bu ụzọ 

kọọ. Mgbe ụfọdụ, a na-enwe okwumbuụzọ ya bụ, okwu nkọwapụta na-arụtụ aka n’ihe a ga-ahụ 

n’ime akụkọ. Odee na-emekarị nkọwa na nkọwami n’akụkọ. 

 

Nsolibe (2011:76) na nkọwa nke ya, ọ kọwara na akụkọ nwere iduuazị nke a kpọrọ “novel”. Ọ dị 

ụzọ abụọ. Ha bụ: akụkọ a rọrọ arọ maọbụ akụkọ ụwa nrọ. Nke a bụ akụkọ emeghị eme nke odee ji 

aka ya rọọ, kọpụta ma dee n’ihi na agụmagụ ugbu a bụ nke e dere ede. Nke abụọ bụ akụkọ ihe mere 

eme. N’ụdị a, odee chịkọbara ihe mere eme na ndụ hazie ma depụta ya. O nwere ike bụrụ ihe mere 

na ndụ ya maọbụ na ndụ onye ọzọ. 

 

Ngharịpụ 

Ngharịpụ bụ mmadụ ịkụda mmụọ onye ọzọ maọbụ kpaa agwa atụghị anya. Ọ bụkwa mgbe mmadụ 

tụkwasara onye ọzọ obi, o wee kpaa agwa eyighị n’uche. The ProwritingAid (2024) kọwara 

ngharịpụ ka mmetụta na-amalite mgbe mmadụ olileanya na ihe mmadụ tụrụ anya emezughị. Ọ bụ 

mmetụta obi adịghị mma nke na-esite n’ọnọdụ emezughị ihe a tụrụ anya. Ọ kọwakwara na ọ bụ ihe 

mmadụ ga na-ahụ n’ụzọ ndụ ya. Ọ gara n’ihu kọwaa na e nwere ụdịdị ngharịpụ; 

a. Ngharịpụ nkeonwe 

b. Ngharịpụ nke ụloọọrụ 

c. Ngharịpụ nke mmekọrịta mmadụ na ibe ya/ ihụnanya 

d. Ngharịpụ nke ezinaụlọ 

e. Ngharịpụ nke gburugburu 

E nwekwara ihe anya na-ahụ nke na-eme onye agharịpụrụ dị ka; 

a. Ume mmapụ  

b. {ma ọsụ na ikusi ume ike 

c. {gbanarị mmadụ ilenye ya anya n’ime anya 

d. Ihu mgbarụ 

e. {ga ije nwayọọ maọbụ ụkwụ itọ ya n’ala 

f. Obi mwedaala maọbụ enweghị ntute mmụọ 

g. E nweghị mmasị iri nri na ihe ọ bụla na-eweta obi aṅụrị 

h. Anya mmiri 

Ọ gara n’ihu kwuo na e nwere ọnọdụ ime mmụọ tụpụ e nwee ngharịpụ nke gunyere; olileanya, obi 

aṅụrị, ikike ime ihe, ntụkwasị obi dgz. Mana e nwekwazịrị ọnọdụ ime mmụọ mgbe ngharịpụ pụtara 

ihe dị ka; iwe, obi adịghị mma, obi nkolopu, anya ụfụ, ngaramara, enweghị olileanya na ike 

ọgwụgwụ. 

Jordan (2025) kọwara na mmadụ agaghị agbanarịnwu ngharịpụ n’ụzọ ndụ ya nke kacha nke, 

ngharịpụ site n’aka mmadụ bụ ihe a na-ahụkwa na ndụ. Ọ kọwakwara na ngharịpụ na-abịa n’ụzọ 

atọ ndị a; 

 

a. Ngharịpụ site n’ọnọdụ: nke a bụ ngharịpụ na-adapụta site n’ọnọdụ mmadụ hụrụ onwe ya na 

ya dị ka ọrịa, ihe mberede okporoụzọ, ọnwụ dgz. 

b. Ngharịpụ site n’aka ndị ọzọ: Nke a bụ mmadụ ịgharịpụ onye ọzọ. Ụdị ngharịpụ a na-apụta 

ihe ụbọchị niile niile ụfọdụ mmadụ anaghị akwụdosi ike n’ihe ha kwuru maọbụ n’agwa ha. 

E nwere ndị nwere agwa ndagharị; ha na-agbanwe dị ka ebe ha nọ, ọnọdụ ha hụrụ onwe ha 

n’ime ya na ndị ha na ha nọ. E nwekwara ndị na-agha agha dị ka ndị a maara na ee ha nwere 

ike ịbụ mba n’otu ntabi anya. 

 

Ọ kọwara na anyị enweghị ikike etu ndị enyi, ndị otu na ndị ezinaụlọ anyi si akpa agwa. Ha nwere 

ike imebi nkwa ha kwere, chezọọ ihe dị mkpa maọbụ hapụ itozu n’ogo a tụrụ anya e debere ha.  

• Ngharịpụ nkeonwe: Nke a bụ mgbe mmadụ gharịpụrụ onwe ya. Nke a na-ewutekarịchaa 

n’ihi na mmadụ nwereike ịgbaghara onye ọzọ gharịpụrụ ya mana ịgbaghara onwe na-ahịa 

ahụ n’ihi nao nye ọ bụla nwere etu o si ghazie ndụ ya, o nwere ihe ị maara n’ịgaghị eme 

mana ọnọdụ nwere ike ime gị ichegharịa uche ma mee ya. E nwere ogo mmadụ ọ bụla na-

atụ anya iru na ndụ mana o nwee ihe mere na orughị ya, ọ na-eweta mwute tụmadị ọ bụrụ 

n’ihe kpatara ọdachi ahụ si onye ahụ n’aka. Ngharịpụ onwe na-eweta ịta ụta na mkpụrụobi 

na mbutu mmụọ. 

 

Atụtụ 

Atụtụ e ji tụchaa isiokwu bụ atụtụ ngharịpụ nke David Bell tụpụtara n’afọ 1985. Nwoke a webatara 

atụtụ n’ederede ya. Atụtụ a na-akọwa na ndị mmadụ na-atule mpụtara ihe site n’ihe ha tụrụ anya ọ 

bụghị naanị mpụtara ya. Mgbe pụtara ihe ahụ erughịzị ka ihe ha tụrụ anya, ha enwee ngharịpụ nke 

na-agbazi mkpebi ha ga na-enwezị dịrị gawa. 

 

Ọ na-akọwa na ndị mmadụ na-ebu n’obi ihe ha tụrụ anya tupu ihe ahụ emezuo. N’ihi nke a, ngharịpụ 

na-adapụtakarị maka na ọ bụghị ihe mmadụ bu n’obi bụ mpụtara ihe ọ na-eche. 

 

Ntụlegharị Agụmagụ 

Loomes na Sugden (1986) na nchọcha ha n’isiokwu “Disappointment and Dynamic Consistency in 

Choice under uncertainty” ha gbadoro ụkwụ na atụtụ ngharịpụ wee kọwaa na ịtụ anya ihe n’aka 

mmadụ, ihe ahụ dagharịa maọbụ daba, ọ na-eweta nnọgharị n’ime mmụọ nke na-ezipụta ngharịpụ. 

Schafer (1999) dere n’isiokwu “Disappointment and disappointedness” ebe ọ kọwara n’enyebeghị 

nchọpụta ngharịpụ ọnọdụ kwesịrị ekwesị n’ihi na ọ bụ otu ihe mmadụ ọ bụla na-ahụ na ndụ. Ọ 

kọwakwara na ngharịpụ bụ nsogbu dị egwu nke amaghị ka a ga-eme mana ọ bụghị ihe kwesịrị ka 

mmadụ na-ahụ na ndụ maka na ọ bụ akparamaagwa dị aṅaa n’ime mmadụ na-ebute ya. 

 

Zeelenberg, Van Dijk, Manstead na Vanr de Pligt (2010) mere nchọcha n’isiokwu “On bad decision 

and disconfirmed eụpectancies: The psychology of regret and disappointment”. Ha kọwara na 

mmetụta ime mmụọ abụọ a yiri onwe ha mana ha dịkwa iche n’ime ka mmadụ nwee mkpebi na ndụ. 

Ha ji atụtụ nchegharị uche na ngharịpụ nke Bell (1982, 1985), na Loomes na Sugden (1982, 1986, 

1987) tụpụtara wee tụchaa isiokwu ha. 

 

Cho na Cho (2018) n’ederede ha “On Averting Negative Emotion: Remedying the impact of 

Shifting Eụpectations” lebara anya n’ihe dị iche iche ndị mmadụ na-eme iji gbanarị ngharịpụ na ajọ 

agwa na-emetụta ọnọdụ ime mmụọ maka na ihe ọ bụla metụtara ọnọdụ ime mmụọ na-ewetara obi 

ezughị ike. O nwekwara ike ịghasa mmadụ ya mere, mmadụ kwesịrị igbanarị nsogbu ngharịpụ. 

 

Ntụcha Agụmagụ Ndị A Họọrọ 

Adaeze 

Iduuazị a gbadoro ụkwụ n’akụkọ n’obodo Alaọcha na n’agwa a kpọrọ Adaeze onye Alaọcha. 

Alaọcha bụ obodo ndị ọcha na-achị, ha gbara mbọ mmwereonwe mana mgbe ha nweere onwe ha, 

mpụ ghasara ihe niile karịa etu ndị ọcha hapụrụ ya. N’aka nke ọzọ, Adaeze bụ nwa Uchechukwu na 

Ụzụmma. Nna ya bụ onye ọrụ oyibo mana o nweghị mmasị pzụ ụmụ ya n’akwụkwọ ọkachasị nke 

nwaanyị bụ Adaeze n’ihi na ọ hụrụ nwaanyị dị ka ahịa onye ọzọ ga-azụrụ, ọ hụghị uru ọ bara ịzụ 

nwa nwaanyị maka na ọmụmaatụ ọ mara bụ maka nwa nwaanyị a zụchara, o soro nwoke gbalaga. 

Mana ọ na-eji ụgwọ ọnwa ya achụ ụmụ nwaanyị nọ n’ụlaọrụ ya. nwunye ya kpọrọ nzukọ ebe di 

mere ka ọ mat ana ọ gaghị azụ ha. Nke a mere Ụzụmma ji kpebie ịzụ ụmụ ya n’agbanyeghị ihe ọ 

ga-ewe ya. ọ malitere ighe akara ụbọchị ụka iji hụ na ụmụ ya gara akwụkwọ. Adaeze bụrụ nwa 

maara ihe wee nwere agụmakwụkwọ ya kpọrọ ihe. O gụrụ akwụkwọ n’efu ruo ogo mahadum ebe ọ 

nọ mata Nnanna. Ha abụọ kwekọrịtara ịlụ onwe ha ma ọ gụchaa mahadum mana, mgbe Adaeze gara 

ife ala nna ya, ọ hụrụ ndị sista wee kpebie ịdị ka ha. ọ gharịpụrụ Nnanna. Akparamaagwa a gbawara 

Nnanna obi, o wee kọọrọ enyi ya nwoke Ibedịnjọ. Ibedịnjọ kpọọrọ ya gawa be dibịa ebe ha ga-aga 

memilaa Adaeze mana obi akaghị Nnanna n’ikpeazụ. 

 

Nzipụta nghasa ndụ site na ngharịpụ n’agụmagụ ndị a họọrọ; 

Adaeze 

• Ngharịpụ gọọmentị nye ndị ha na-achị:  Alaọcha dị ka odee si dee bụ obodo na-eme nke ọma 

n’ọchịchị ndị ọcha mana ha chọrọ mmwereonwe nke mere na ha gbara mbọ ka ọchịchị baa onye 

be ha aka. Nwadike (1998:50) zipụtara ya etu a; 

“…n’Alaọcha, ọnụ ihe oriri dibu ọnụ ala, ma ugbu a, ejula olee nne gὶ? Ugbu 

a, baanụ n’ahὶa ka i kwe otu ogbe ji ọnụ…” 

 

(i.a. 52) Ka a na-ekwu nke ndὶ gọọmentὶ na-achὶ na-eme, a sὶkwanụ gọọmentὶ 

na-achὶ ha mee aṅaa? Oge niile ὶnụ na gọọmentὶ amapụla ego mkpumkpu ya 

ha ka ugwu Kamarom n’elu amụma. Ego a ga-enye ndὶ ọrụ ugbo ka ha tinye 

n’ὶkọpụta nri n’uju. Nkὶtὶ nkὶtὶ, ekwu ekwu emeghὶ eme, ọ bụ ụka?... 

A hụrụ na ngwangwa ọchịchị bara n’aka ndị obodo, ndị gọọmentị tụgharịrị ihe niile. Ọ bụghị ihe 

ha kwere na nkwa ka ha mewere. Nri na ihe niile e ji enyere ndụ aka malitere ịdị oke ọnụ. Agwa 

a abụghị ihe ndị mmadụ tụrụ anya n’aka gọọmentị kwere nkwa elu na ala mana ihe ghasara. Nke 

a bụ ihe atụtụ ngharịpụ na-eleba anya. 

 

• Ngharịpụ ndị a na-achị na nye onwe ha: 

Ọ bụ ezie na ndị gọọmentị na-eme nke ha na-eme mana ndị mmadụ nọkwazị na-emekwu onwe ha. 

tupu ndị ọcha ahapụ ọchịchị, onye ọ bụla na-eme ka ha a ga-eme nke ọma karịa ndị ọcha mana 

akparamaagwa ọtụtụ dagharịrị. Ha na-agharịpụ onwe ha site n’akparamaagwa ha na-ezipụta n’ọrụ 

ha. 

(i.a 53) “… n;Alaọcha, onye ọ bụla chọrọ ὶbụ onye ọrụ ngo, maka gὶnὶ? Ka a baa 

taa, nwụọ echi. Onye ọ bụla bụrụ onye ọrụ ngo, onye ga-eweta ọrụ ọ ga-enye 

ibe ya? A sὶ dὶ na e ji ezi obi arụ ọrụ ngo n’Alaọcha, o kwe odidi. N’Alaọcha, ọ 

bụ ibu ụzọ nara ego tinye n’akpa tupu e bido ọrụ. N’ipeazụ, a haa ọrụ ahụ, rie 

mbombo. Ihe a na-anụ n’Alaọcha bụ ebe a ga-agwa onye oji ego achọ ego ka o 

weta osikapa, ya ekporo aja wụnye na ya ka o wee buo ibu, ebe a ga-asὶ ya bute 

mmanụ, ya ebute mmanụ ndὶ U.A.C  gwara ndὶ ọrụ ha ka ha wufuo n’ihi na ọ dὶ 

njọ, ebe a ga-enye ya ọrụ ibute anụ, ya a gaa chọwa ebe ọ ga-ebute anụ nwụrụ 

anwụ n’araha; ebe a ga-enye ya ọrụ ngo ibute osisi a ga-eji rụọ ụlọ ya ebute osisi 

okwe, were mkpụrụ osisi ọjὶ olenaole ghanye na ya chee na mmadụ anaghὶ ahụ 

ya…” 

 

Onye ọ bụla tụrụ anya na ndị a na-achị maara ahụ ụfụ ibe ha ya mere na ha agaghị emegide onye ọzọ 

maọbụ buru oke ha na ndị ọzọ mana ndị Alaọcha emeghị ihe a tụrụ anya n’aka ha.  

• Ngharịpụ mmadụ na-ewetara nsọpụrụ e nwere nye ọrụ ọ na-arụ na onwe ya: Nke a pụtara ihe na (i.a 

32-33) ebe odee zipụtara agwa Opigwe. N’oge gboo ma oge ugbu a, e nwere nnukwu nsọpụrụ nye 

ọrụ nkụzị n’ihi na bụ ndị ọzụzụ. Nkwado ha na akparamaagwa ha na-adị iche nke mere na ebe ọ bụla 

a hụrụ onye nkụzi, a na-ama na ọ bụ onye nkuzi ya mere, o nwere agwa ekwesịghị ịhụta n’ime ha 

mana Opigwe gharịpụrụ ọrụ nkụzi site n’ụdị agwa ọ kpara. Idila ụmụ nwaanyị ndị a, ọ ghasaara ha 

ndụ ha maka na a hụrụ ndị ọ tụwara ime n’ụlọakwụkwọ. 

 

“… Onye nkuzi a bụ Opigwe bụ egbe na-egbu ọkụkọ. A maara ya nke ọ ma 

n’isogharὶ ụmụ nwaanyὶ n’ike. N’ụlọakwụkwọ ebe e siri gbanweta ya na nke 

Adaeze ha, ọ tụwara ụmụakwụkwọ anọ ime. A na-ekwu na oke tagburu nwa 

mmadụ, ngwere achὶrὶ ego gaa ὶwa eze. Opigwe, dὶ ka e si kọọ n’akụkọ, duuru 

otu n’ime ụmụ agbọghọ ndὶ a jee n’ụlọọgwụ ukwu dὶ na Ndὶatụrụ, ebe ọ kwụrụ 

otu puku naὶrai ji hụ na e siri nwa a ime ọ dὶ. A sὶrὶ na ọ fọdụrụ ihe ntakὶrὶ ka isi 

nwaada ahụ na isisiime laa…”. 

“Opigwe alụghὶ nwaanyὶ, ma ọ mụtara ọtụtụ ụmụ, ndὶ na-abụghὶ nke ya. ọnwa 

atọ ọ bụla agaghὶ agafe ma ya akwụghὶ isiakụ nwaanyὶ ọ na-agaghὶ alụ”. 

 

Ọ bụghị naanị na ọ na-edila ihe ọ bụla bụ nwaanyị mana o bu agwa ahụ batakwa n’ime ụlọakwụkwọ 

ebe ọ na-akụzị. Nke a gosiri na agwa ya kwesịrị ịgbatara ọsọ enyemaka. Ọ bụghị naanị na ọ na-edila 

ụmụakwụkwọ kama ọ na-etinyere ndị enyi ya nwaanyị maakị n’ule.  

 

“…Mgbe Opigwe na-edenyeju ihe ụmụakwụkwọ nwetara n’ule, ọ na-etinyere 

Chiọma pesenti iri iri n’ihe ọ bụla ha lere…”. 

“…N’otu aka ahụ, n’oge a, ebe ὶ hụrụ Chiọma ka ὶ ga-ahụ Opigwe, ma ọ dὶghὶ 

onye uche ya gwara na agwọ nọ n’akὶrὶka. N’ikpeazụ ka nwamgbaama, 

nwaewu maara ọnụụzọ ọba bụ Chikezie chọpụtara etu agụ siri rὶa elu…”. 

A tụrụ anya na ndị nkụzi na ụmụakwụkwọ anaghị eme enyi nwoke na nwaanyị mana Opigwe mere 

ya iji gosi na o naghị akwanyere ọrụ ya ugwu nke o ji akwanyere onwe ya ugwu. O zipụtara ihe 

mmechu ihu nye akaọrụ ya dị ka onye nkụzi. 

“Opigwe sὶrὶ; Leedi nwa ahụ bụ Chii Chii m nyechaara aka n’ule, ya agbaa 

onye nke mbụ, amaghὶkwa onye m bụ…”  

Chioma gharịpụrụ Opigwe n’agbanyeghị maakị niile o tinyeere nwata nwaanyị a iji hụ na ọ na-

eme nke ọma karịa ụmụakwụkwọ ndị ọzọ mana Chioma anaghị enye ya ụdị ihu ọ chọrọ. Nke a 

mere o ji nwee mwute n’obi ya n’ihi na ọ tụrụ anya na maakị ọ na-enye ya ga-eme ka Chioma bụrụ 

nke ya mana ọ dapụtaghị etu ahụ. 

 

• Ngharịpụ sitere na mgbanwe ọchịchọ: Nke a pụtara ihe na ndụ Adaeze. O nwere mkpebi 

n’ime ya nke mere ya na Nnanna ji kwekọrịta ịlụ onwe ha mana mgbe ọ gara ịfe ala nna 

ya, ọ hụrụ ndị sista wee chegharịa uche ya ka ọ dị ka ha fewe Chi ya. Ọ deere Nnanna leta 

ịgwa ya na ọ chegharịala uche ya ma nwezie mmasị ichi sista. (i.a 126-128) 

“Nnanna, ama m na akwụkwọ a ga-ebutere gị ọrịa obi nchekasị 

mana ekwela yad aa gị mba. Obi m na-eru uju n’olileanya niile i 

nwere n’ebe m nọ nke m na-agaghị enwekwa ike imepụta. 

…uche m esila n’ihe gbasara ịlụ di pụọ. Obi m anakwerela na aga 

m echi sista. Nnanna, gịnị bụ uche gị?” 

 

Nnanna tụrụ anya na Adaeze ga-alụ ya n’ihi nkwekọrịta dị n’etiti ha abụọ kamgbe nwata nwaanyị 

a nọ mahadum mana ọ maghị na ọ bụghị ihe mmadụ tụrụ anya ka ọ na-enweta na ndụ oge ụfọdụ 

n’ihi na mmadụ na-agbanwe. Adaeze gbanwere obi ya ichi sista ma chefuo na Nnanna na-eche ya 

kamgbe mahadum.  

 

• Eriri Mara Ngwugwu 

Akụkọ mere n’ejije a bụ akụkọ gbasara Okwuike Ogbunanjọ onye Iduma. Nwunye ya Orieji 

Ogbunanjọ, kpọkọọrọ ụmụ ha gbalaa Iguedo malite ịza Oriakụ Okwundụ n’ihi arụ dị iche iche di 

ya kpara. Site n’akụkọ nwaanyị a kọọrọ ụmụ ha gbasara nna ha, o kwuru sị; na nna ha na-ezu ohi, 

na-atọ mmadụ, na-azụta ụfọdụ mmadụ ma na-egbukwa ha ewere akụkụ ahụ ha dị iche iche na-eresị 

ndị na-agwọ ọgwụ ego. “Nke mewara m obi bụ ụbọchị m hụrụ ochie igbe dị n’ụlọ anyị ịchọ ihe wee 

hụ otu ngwugwu mụ aghọtaghị isi ya. Ka m tọpere ngwugwu a, ahụrụ m; isi, ire, anya na mkpịsịaka 

mmadụ. O wee gbaga kọọrọ ndị uwe ojii ha wee bịa kpụrụ ya ma tụọ ya mkọrọ iri afọ abụọ. Ka 

nwoke a si mkpọ pụta, ọ chọtara nwunye ya ebe ha gbagara ma gbuo ya. Uduakụ ha nwaanyị 

gharịpụkwara Ndụbụisi bụ nwoke chọrọ ịlụ ya soro Ochọnganooko gbalaga mba ofesi n’ihi na o 

nwere ego… 

• Ngharịpụ n’etiti di na nwunye: Odee zipụtara ihe mere na ndụ Okwuike Ogbunanjọ bụ di 

oriakụ Okwundụ. Nwoke na-ebi ajọọ ndụ nke gụnyere ire akụkụ ahụ mmadụ. Nke a mere 

na nwunye ya kpọrọ ndị uwe ojii bịara kpụrụ ya ma tụọ ya mkpọrọ. O kpebiri na ọ ga-abọ 

ihe nwunye ya mere ya ụbọchị ọbụla ọ pụtara na nga. Ọ bụ nke a mere nwunye ya ji duru 

ụmụ ha si obodo ha gbafuo gbalaa obodo ọzọ wee gbanwee aha ya si n’Orieji Ogbunanjọ 

zawa Okwundụ. Onyekaọnwụ (1985:8) zipụtara ihe mere nwunye Okwuike Ogbunanjọ ji 

kpọọ ndị uwe ojii 

Oriakụ Okwundụ: …Ụbọchi m hụziri ihe ka m anya ele bụ ụbọchị m  

gara na nnukwu igbe ochie dị n’ụlọ anyị ịchọ ihe , wee hụ otu 

ngwugwu mụ na-amaghị isi ya na ya. Ka m tọpeere ngwugwu 

a, ahụrụ m isi mmadụ, ire mmadụ, anya mmadụ na mkpịsịaka 

mmadụ. 

…Ihe m mere bụ ịgbaga ozigbo ga kọọrọ ndị uwe ojii. Ha 

sooro m ozigbo ozigbo gaa wee hụ ihe ndị a niile; ha malitere 

ozigbo chọwa ya, tutu na aka ha akpara ya ebe ya na ndị otu 

ya na-aṅụ mmanya. E mechara tụọ ya mkpọrọ iri afọ abụọ. 

Nke ahụ bụ anya ikpeazụ m hụrụ ya wee ruo taa. Ndị hụrụ ya 

ụbọchị a mara ya ikpe bịara kọọrọ m na ọ sịrị na ọzọ anya ya 

ga-akpara m, na  ya ga-eji mma wee gbuo m ka e bioro abụbọ. 

Okwuike gharịpụrụ nwunye ya Okwundụ site n’ụdị ihe ọ na-eme. O nweghị nwaanyị ga-atụ any 

ana di ya ga-esonye na ndị na ere mmadụ na akụkụ ahụ mmadụ. Ya mere o ji kpọọrọ di ya ndị uwe 

ojii. Mkpebi ahụ ghasara ndụ nwaanyị a na ezinaụlọ ya maka na di ya kpebiri imemila ya ma o si 

na nga lọta nke a mere o ji duru ụmụ ya abụọ gbaga obodo ọzọ ma gbanwee aha ya.  

• Ngharịpụ onwe na ezinaụlọ: Nke a pụtara ihe n’agwa Uduakụ kpara mgbe ọ gwụrụ nọọsụ 

ụgwọ ka o gnanweere ya nwa mana emechara mgbe nọọsụ nwebere nsogbu, ọ bịara kọọ ihe 

niile mere n’ihu di Uduakụ bụ Ọchọnganooko na agbataobi 

“Ụdụakụ: O o hoo! Ọ bụ ka ụwa si adị? Ihe ụwa agbaala m n’anwụ; olee  

ihu m ga-eji ele ụwa? Olee ka ụwa ga-esi ele m anya n’ihu? Emevọọla m 

onwe m; ikuku ekuọla, a hụ ike ọkụkọ. Ụnyaahụ, Taagbo bụ nwa m, taa 

abụrụla m onye gbaara ya n’ohu. Taa, ọ bụrụkwala nwa m. Ụnyaahụ, 

Ọchọnganooko bụ di m, taa, ọ dịkwaghị ihe jikọrọ mụ na ya n’ihi na mụ 

egwuọla ya wayo gwa ya na o nwere nwa nwoke ebe ọ na-enweghị. Ugbu 

a mụ na nọọsụ akwụkwaghị n’ihi na ọ bụ m rapụtara ya o wee tinye aka 

enwe n’ofe. Ọ dịghị ihu m ga-eji ahụkwa ha; ha dum abụrụla ndị iro m. 

Ụwa zuru ezu akpọla m asị ọ dịkwaghị ụkwụ m jiri kwụrụ. Gịnị fọdụụrụ 

m? ọ dịghị karị ụla ụla!, ụla! Ọ bịara ije nwe ụla” 

atụtụ ngharịpụ pụtara ihe ebe a n’ihi na o nweghị onye tụrụ any ana Uduakụ ga-akpa ụdị agwa ọ 

kpara tụmadị di ya. Uduakụ na onwe ya atụghịkwa anya na ụbọchị dị etu a ga-apụta na ndụ ya na 

nọọsụ ga-agba ihe niile n’anwụ. N’obi ya, nkata ahụ ha kpara ga-eso ha nwụọ mana nọọsụ gharịpụrụ 

ya. 

• Ngharịpụ ụbọchị agbamakwụkwọ: Nke a pụtara ihe na nkwekọrịta Uduakụ na 

Ọchọnganooko nwere gbasara ịgbaghapụ Ndụbụisi ma lụọ. Ka ha kpachara, Ụdụakụ gawara 

na nke enyi ya Adaakụ maka agbamakwụkwọ ọ na-akwado ka o wee wekwara ohere ahụ 

kọọrọ ya ihe Ọchọnganooko gwara ya. Ebe ahụ ka ọ gwakwara Ọchọnganooko chọta ya ka 

ọ mata ụsa ya n’ihe ha abụọ kpara.  

(i.a 30) Uduakụ: Ọchọọ, ị bịala, nnọọ, (Ụdụakụ agakwuru ya makụọ ya, gbaa ya izu sị ya; ekwela 

m, ha abụọ achịa ọchị, makụọ onwe ha ọzọ) { nụkwara ihe m gbara gị n’izu 

mgbe ị batara? 

Ọchọnganooko: Anụrụ m 

Uduakụ: Gịnị ka m kwuru? 

Ọchọnganooko: { gwara m na ikwerela n’ihe m gwara gị 

 Ebe ahụ ka ha nọ kpaa ka Ụdụakụ ga-esi gbahapụ Ndụbụisi ụbọchị agbamakwụkwọ ha n’ụlọụka. 

Ka ụbọchị ahụ ruru, Ụdụakụ mere dị ka ya, Adaakụ na Ọchọnganooko si kwekọrịta (i.a 37). 

…ọtụtụ mmadụ anọrọla n’ime ụlọụka ugbu a. Nwa oge nta e duru Ụdụakụ 

ebe ọ nọ n’ejiji agbamakwụkwọ ya pụta duru ya dubaa n’ime ụlọụka. Ka ọ 

nọtụrụ ala nwantịtị, o jidere enyi ya nwaanyị na-achịdoro ya uwe 

agbamakwụkwọ aka n’isi, gba ya izu. Ka ntakịrị oge gara, Obiọra eduru 

Ndụbụisi ebe o ti kootu agbamakwụkwọ ya wee pụta, durukwa ya baa n’ime 

ụlọụka, ha abụọ anọrọ ala n’oche a kwadobere ha. 

…ka e kwechara ukwe ahụ, a kpọkwara ukwe ọzọ. Ka a malitere ikwe nke a, 

Adaakụ duru Ụdụakụ wee pụọ. 

O teghị aka, a malitere ịchọ Ụdụakụ ma a hụghị ya. Nke a butere oke mkpọtụ n’ụlọụka. Ụkọchukwu 

na ndị bịara agbamakwụkwọ kasiri Ndụbụisi obi. N’ikpeazụ, ụkọchukwu kwere amara, gbasaa ụka 

n’ihi na ihe a bịara enweghịzị isi.  Agwa Uduakụ kpasoro Ndụbụisi gbawara ya obi ma mee ka ihe 

niile ọ kwadoro na olileanya o nwere maka etu alụmalụ ya ga-adị ghasaa. Ụwa gbara ya anọ. 

Ndụbụisi tụrụ anya na uduakụ hụrụ ya n’anya ịlụ ya mana ọ maghị na ọ bụghị etu ahụ ka o si dị ya 

mere obi ji gbawaa ya na ngharịpụ ahụ. Nke a bụ ihe atụtụ ngharịpụ na-akọwa na mmadụ ịtụ anya 

ihe n’aka onye ọzọ mana ihe ahụ ọ tụrụ anya abịaghị na mmezu na-eweta ngharịpụ. 

 

Mkpatara ngharịpụ 

Ọ dị ọtụtụ ihe nwere ike ibute ngharịpụ dị ka o si pụta ihe n’agụmagụ ndị a; 

• Oke ọchịchọ na enweghị afọ ojuju: 

Nke a pụtakwara ihe n’agwa Ụdụakụ nwa Oriakụ Okwundụ bụ onye gbaghapụrụ Ndụbụisi, nwata 

nwoke ha abụọ na-akwado ịlụ ka di na nwunye n’ụloụka ụbọchị agbamakwụkwọ ha, n’ihi ego na 

nkwa ndụ mara mma. Ọ hapụrụ ya n’ihi na Ọchọnganooko, akajiakụ, kwere ya ọtụtụ nkwa ihe na 

ihe ọ ghaghị imere ya na ndụ a. Ụdụakụ echeghị echiche ihe mkpebi ya ga-ewetala Ndụbụisi na ndị 

bịara isonyere ha n’agbamakwụkwọ ahụ. Onyekaọnwụ (1985:25) zipụtara nke a na nkata Ụdụakụ 

na Ọchọnganooko kpara.                                         

Ọchọnganooko: Ọ bụ gbasara ụka anyị ahụ? Ọ bụkwa ya ka m na-achọgharịrị gị,   ka 

ị gwa m ihe i chepụtara n’okwu m gwara gị ụnyaahụ. Ya bụ okwu chọkwaanụ ileba 

anya ọsọ ọsọ ebe ọ bụ na a kaala agbamakwụkwọ gị. Ka ọ bụ na i hụkwaghị m n’anya 

maọbụ na i chezọọla nkwa m kwere gị? 

Uduakụ: Gị onwe gị matara na m hụrụ gị n’anya karịa Ndụbụisi kama na m bịa 

chetachaa ahụhụ niile ọ taarala n’isi m, bịa tinyere na o meela ego n’isi m ma tufuela 

ọtụtụ ego n’ihe gbasara agbamakwụkwọ ọ na-akwadowe, amakwaghị m ihe m ga-eme 

eme. N’ezie, amaghị m ihe kpatara na i weliteghị ụkwụ ka anyị wee gbanahụ ndị ụta? 

Ọchọnganooko: Ụdụ, gịnị ka ị sịrị na ị na-akọdụ ihe a. Kedụ nke bụ iji m       

atụnyere Ndụbụisi? Ọ bụ na mma okorobịa ka ọ bụ n’ego? Ọ bụ n’inwe mmadụ, ka ọ 

bụ n’ịmara mmadụ? Ọ bụ n’ịma akwụkwọ ka ọ bụ  n’ọgụgụ isi. Ọ bụ n’iyi akwa ka ọ 

bụzịnụ na gịnị? Biko hapụ ihe ahụ. Ọ dị ihe ọ kwụrụ n’isi gị, aga m akwụghachi ya 

okpukpu abụọ; n’ala Bekee ka anyị ga-anọ gbaa akwụkwọ; anyị ga-anọkwa ọtụtụ afọ 

ebe ahụ. I ga-amụ imezi ụmụnwaanyị isi, maọbụ ọrụ ọzọ ọbụla sọrọ gị. Anyị nọchaa 

lọta, m zụnye gị ụgbọ ala, bidoro gị ọrụ, i biriwe ndụ, riwe ihe ka ndị Tayịwan. Biko 

chefuo Ndụbụisi na agbamakwụkwọ elu na nke ala ka i chọrọ ịgbụpụ shuga Chi gị 

tinyere gị n’ọnụ? Ka i nọrọzie na-eche ihe na-enweghị isi. 

 

Odee Onyekaonwu zipụtakwara oke ọchịchọ na enweghị afọ ojuju na ndụ dị ka ihe nwere ike ibute 

ngharịpụ n’ọdịhiihu. Nke a pụtara ihe na ndụ Nneka onye Taagbo nwa Ọchọnganooko nwere mmasị 

ịlụ, mana mgbe nwata nwaagbọghọ a zutere nna di ya Ọchọnganooko n’ụzọ n’amaghị na ọ bụ ya 

bụ nna di ya. Ọchọnganooko kwere ya nkwa ileta ya anya ma nye ya ego n’agbanyeghị na ha abụọ 

amaghị onwe ha. Nneka lara kọọrọ enyi ya Uju, o wee gwa ya gaa n’ihu sowe nwoke ọ kpọrọ shuga 

dadi n’ihi ego ebe ọ maara na Taagbo agbanyela ya mgbaaka. Ọ bụrụ na o nwere afọ ojuju na nwoke 

Chineke jiri gọzie ya nke gaje ịbụ di ya n’oge adịghị anya, ọ kaghị inọrọ ghewe Ọchọnganooko ọnụ 

fọdụzịa ịgewe ntị n’atụmatụ Uju enyi ya na-atụpụta (ihu 56-60) zipụtara nke a. 

Nneka: (gosi ya mgbaaka ọ gba n’aka) nke kacharị bụrụ isiokwu bụ na o nwere 

onye na-ekwu okwu ịlụ m. Lee mgbaaka dị m n’aka, ọ bụ onye ahụ nyere 

m ya. 

                 Ọchọnganooko: Nonsense!, gịnị na-aza mgbaaka. Otu a ka ụmụnwoke si aghọgbu 

unu, onye jee gota mgbaaka kobo, o nye nwaanyị, werezie ya na-emere 

ihe sọrọ ya. Ụbọchị ọ hụrụ nwaanyị ọ chọrọ ịlụ, ọ lụrụ. I chọọ mgbaaka 

gooldu, bịa ka m kponye gị ole i chọrọ, wat du yuu miin bayị mgbaaka. 

Biko ka anyị kwuru okwu dị ndụ. Gwa m oge m ga-eji chọta gị; ayị 

promis to meki yuu ọraịtị (Nneka ebulie anya elu, buda) 

                Nneka: Ọ dị mma, bịa na sevịn okulọọkụ ka m gwa gị ihe m chepụtara 

Uju enyi Nneka bịara ka Nneka lọtara akwụkwọ, o wee kọọrọ ya maka nwoke ọ hụrụ n’ụzọ na nkata 

ha kpara. Uju kwanyere ya sowe nwoke ahụ n’ihi na o nwere ego a ga-eri eri. 

                     Uju: Bịa cheregodu, ị sị na ọ bụ onye ka ọ bụ? 

                     Nneka: Ọ sị na aha ya bụ Ọchọnganooko. 

                     Uju: I miinuru ya? 

                     Nneka: Ọ bụ n’ụdị gịnị? 

                       Uju: Haa! Nneka ị makwaara na ọ bụ ewu nkịtị ka ị bụ, mumu nkịtị. Negodu 

Ọchọnganooko onye ọbụla na-achọ ụzọ ọ ga-esi nweta. Nwoke mma 

gwụrụ n’ahụ; jide ịja na-eghe gị ọnụ, i wee nọrọ na-akọ gịnị? { makwaara 

na nwoke ahụ so na ndị na-ekwu n’obodo a; ọ gụtara akwụkwọ ọnụ ya 

bụrụ aka ji akụ wee wepụta oge ya ghe gị ọnụ. I wee na-ekwugodu maka 

shuga daadi ka ị sị na ọ bụ gịnị? Onye ka a kpụnyere nnu n’ọnụ ya ajụ 

ịracha? 

                      Uju: Nwoke m, kọgheriri gị ihe ahụ gaa nara nwoke mmadụ ego dị adị rie, ị 

maghị na a kpara akwụ bụ a kpara akwụ, e mechaa onye nwe ukwu akwụ 

eburukwa akwụ ya. Ọ bụ e mechaa, e dee ya n’ihu unu na unu abụọ 

amatala onwe unu? { maghị na ihe dị na ụdị ihe a bụ na unu abụọ ga-

ezota ya mmiri, eriri mara ngwugwu, ngwugwu amara onye kere ya. 

Alakwa m, agwachago m gị ihe m ga-eme ma ọ bụrụ m. I marazie aka 

nke ka gị mma, i hinye n’isi. 

                      Nneka: Ọ dị mma anụla m ihe i kwuru. Aga m eleba ya anya, eji m n’aka na ọ 

ga-abịa na sevịn okulọọkụ ka anyị siri kwu, mgbe ọ bịara, ka a nwawa. 

Oke ọchịchọ dị ka ihe na-ebute ngharịpụ pụtakwara ihe na ndụ nọọsụ. Uduakụ kwụrụ ya  

nnukwu ụgwọ, o wee gbanweere ya nwaanyị ọ mụtara ma kunye ya nwoke. Ọ gharịpụrụ  

onwe ya na akaọrụ ya dị ka onye nlekọta ndụ. Ụdị akaọrụ o nwere nọ n’iyi na ha agaghị  

eme ihe ọ bụla adịghị mma maka ha na-ahụ maka ahụike na ndụ mmadụ mana nọọsụ  

mehiere. 

• Enweghị nkwụsiike n’agwa: Nke a pụtara ihe na ndụ onye nkụzị Opigwe. Ọ naghị ejide onwe 

ya aka ma ọ hụ ụmụnwaanyị. Akparamaagwa dị etu a mere o ji wetara onwe ya na akaọrụ ya 

mmechu ihu. Nwadike (1998:32) zipụtara ya etu a; 

             “… Onye nkuzi a bụ Opigwe bụ egbe na-egbu ọkụkọ. A maara ya nke ọ    

               ma n’isogharὶ ụmụ nwaanyὶ n’ike. 

 

A hụkwara nke a n’etiti ndị obodo Alaọcha. Onye ọ bụla na-achọ ihe ga-aba n’akpa ya. Nwadike 

(1998:53) hụtara ya etu a; 

“… n;Alaọcha, onye ọ bụla chọrọ ὶbụ onye ọrụ ngo, maka gὶnὶ? Ka a baa taa, 

nwụọ echi. Onye ọ bụla bụrụ onye ọrụ ngo, onye ga-eweta ọrụ ọ ga-enye ibe ya? 

A sὶ dὶ na e ji ezi obi arụ ọrụ ngo n’Alaọcha, o kwe odidi. N’Alaọcha, ọ bụ ibu 

ụzọ nara ego tinye n’akpa tupu e bido ọrụ. N’ipeazụ, a haa ọrụ ahụ, rie mbombo. 

• Mgbanwe obi n’ọchịchọ: Nke a pụtara ihe mgbe Adaeze tụgharịrị uche ya ichi sista n’ihi ezi 

mmekọrịta dị n’etiti ndị sista nọ na kọnventi dị n’akụkụ ụlọọrụ ya.  

“…N’akụkụ ụlọakwụkwọ ebe Adaeze na Ọlachi na-akụzi, e nwere otu 

kọnventi… 

…Oge ọ bụla, Ada nọ na kọnventi. Mgbe ụfọdụ kwa, ndị kọnventi nọ n’ụlọ 

Ada. 

…Site na mkparịtaụka ya ụmụ agbọghọ kọnventi na-akparịta, na sitekwa 

n’ụmụ akwụkwọ dị n’iche n’iche ha na-achịnye ya ka ọ gụọ, ya ebido jụwa 

onwe ya ihe bụ isi mmadụ na-ebi n’ụwa nke a. 

…Ihe ndị a niile nyere aka n’ịtụgharị obi Adaeze…” 

 

Etu ngharịpụ si aghasa ndụ 

Ngharịpụ na-eweta obi mgbanwe na nsogbu ahụike: Nke a pụtara ihe n’ihe mere na ndụ Nnanna 

mgbe ọ natara leta Adaeze na ọ gaghịzị alụ ya. Nwadike (1998:132) zipụtara ya etu a; 

“…Akwụkwọ a gbara Nnanna ara. Ruo otu izuụka, ya na uche ya gbagidere mgba. 

Ụra agaghị ya n’anya n’ihi na ihe karịa, a tụọ ya aka. Kedụ ihe ọ ga-eme? Ọ ga-

akọsara ndị ọzọ ka ha kasie ya obi, ka ọ bụ ka ha gwa ya ihe ọ ga-eme? O nwere 

otu enyi nwoke ya na ya na-arụkọ ọrụ, onye ọ kọsaara nsogbu ya. Ndị mmadụ 

ajụkatala ya ma ahụ ọ dịkwa ya mma n’ihi ahụ ọ tara ka eriri ụtazị. Mgbe niile, ya 

a na-aga jụnwụ, jụnwụ ka nwata nne ya napụrụ ara n’ike, ọrịa adakwasa ya. 

 

Ọ na-ebute ajọ aro nwere ike iwepụ ndụ: Nke a pụtara ihe mgbe Nnanna gara kọọrọ enyi ya Ibedịnjọ 

nsogbu ya. Nwadike (1998:132-133) zipụtara ya etu a; 

“Oge ọ kọchaara Ibedịnjọ ihe a, Ibedịnjọ mere ka o woo ya anya na nwata na-ekweghị ka nne ya 

rahụ ụra, agaghị arahụ nke ya; na ọ bụrụ ya ka e mere ihe mgbawaobi dị etu a, ọ gaghị ahapụ onye 

ahụ ka ọ nọrọ ndụ na-eri ji na ede. Ọ gwara Nnanna na ihe ọ ga-eme bụ ịgwọ ọgwụ, nke ga-eme 

Adaeze ọdị ndụ ọnwụ ka mma; ọnọ n’ala ahụ egbe. Eromero a gbagwojuru Nnanna anya n’ihi na ọ 

gwọtụbeghị ọgwụ, kamgbe a mụrụ ya. Mana enyi ya nwoke, onye obi fere azụ, bụrụkwa omekaome, 

mere nta ya fọdụ imo n’ịtọghata Nnanna, kwe nkwa iduga ya na nke onye dibịa. N’ikpeazụ, Nnanna 

ewere anya ihere na nsọrọmanya kwere”. 

 

Onyekaonwu (1985:84) zipụtakwara etu mkpebi Uduakụ ịgbanwe nwa ka o wee nwee nwa nwoke 

si bute nsogbu n’ezinaụlọ ya. Ihe malitere na-esiri nọọsụ ahụ ike, o wee gaa na nke prọfeetị onye 

nke gwara ya na ọ bụ nwa o rere oge gara aga tinyere ya n’ọnọdụ a. Nọọsụ wee lọghachi azụ be 

Ụdụakụ kwuo eziokwu ihe merenụ. O wee bụrụ na Nneka bụ nwa Ụdụakụ nke ka njọ bụ, ya na nna 

ya edilaala. Ka ụmụnna na ọha obodo kpechara ikpe, onye ọbụla durukwaara nwa ya mana 

Ọchọnganooko malitere iche ihe ọ ga-eme nwunye ya n’ihi ajọ agwa ahụ ọ kpara nke tinyere ya 

n’ihe mmechu ihu n’agbanyeghị na ọ bụ naanị ya na nwa ya Nneka maara ihe mere n’etiti ha mana 

o kpebiri ịga Iduma ree Uduakụ. 

 

Ọchọnganooko gwara Ụdụakụ na ha ga-aga Iduma weta ọgwụ na nke onye na-enye ọgwụ 

ime ka ha nwee ike mụta nwa nwoke. Ka ha banyere ụgbọ, di ya hapụrụ ya gbalaa. 

 

Atụtụ ngharịpụ pụtara ihe n’ebe a n’ihi na Ọchọnganooko atụghị anya n’ụdị ihe a ga-adapụtara ya, 

ọ kwenyere na nwa nwoke nwunye ya mụtaara ya bụ nke ya n’ihi nke a, o juru ya anya 

ịchọpụtakwazị na ọ bụghị nke ya. Ya bụ, nwunye ya rafuru ya ma mee ya ihe ọ tụghị n’uche. 

Nchọpụta 

E nwere ọtụtụ ihe a chọpụtara; 

a. Nchọpụta gosiri na ngharịpụ bụ mmadụ ịtụ anya n’ihe etui he ga-adị mana ihe ahụ apụtaghị 

etu ọ tụrụ anya maọbụ mmadụ ịche nao nye ọzọ ga-emeso ya omume ọma n’ihi ihe ọ na-

emeere onye ahụ. 

b. Oke ntụkwasịobi na-ebute ngharịpụ. 

c. Nchọpụta gosiri na ngharịpụ na-eme ka obi lọọ mmiri, ọ na-ebute obi mgbanwa na ọrịa obi 

dị ka a ahụrụ n’ebe Nnanna nọ mgbe Adaeze gharịpụrụ ya n’iduuazị Adaeze. 

d. A hụkwara na ngharịpụ na-akpata ajọ echiche nke nwere ike iduba n’iwepụ ndụ. Nke a 

pụtara ihe n’iduuazị Adaeze oge Adaeze gharịpụrụ Nnanna. Ọ kọọrọ enyi yan woke Ibedịnjọ, 

o wee tụọrọ ya aro ka ha gaa be dibịa memilaa Adaeze. A hụkwara ya n’Eriri Mara 

Ngwugwu mgbe Ọchọnganooko chọpụtara na Taagbo abụghị nwa ya, o kpebiri n’ime onwe 

ya ihe ọ ga-eme Uduakụ nwunye ma gaa n’ihu mee ya. 

e. A hụkwazịrị na e nwere ihe ndị na-ebute ngharịpụ dị ka; enweghị nkusiike n’agwa, oke 

ọchịchọ na mgbanwe ọchịchọ obi. 

Nchịkọta 

Ngharịpụ abụghị ihe mmadụ na-akwadoo ma mee onye ọzọ belụsọ onye nwere agwa ndagharị nke 

onye ọ bụla maara maka ya. Ọ dị mkpa ka ndị mmadụ belata etu ha si atụkwasị onye ọzọ obi maka 

na mmadụ na-agbanwe kwa ụbọchị. Ọ dịkwa mkpa ịmata na e nwere ụfọdụ ihe nwere ike ime 

mmadụ ọ gharịpụ onye ọzọ dị ka; ọnọdụ onye ahụ nọ n’ime ya, ekerechi, ọnwụ, ihe mberede, 

ịgbanarị ihe mmechu ihu, ịzọpụta onwe maọbụ ndị a hụrụ n’anya dgz. 

N’ikpeazụ, atụla anya ihe ọ bụla n’aka mmadụ e kere eke ka ọ ga-abụ o nweghị ihe ị hụrụ, idie ya 

ma gbanarị ngharịpụ nke ga-ebute ọrịa obi na-ọbị ụfụ. 

